
紅塵稿 

 

 

近體 

 

絕句 

 

落花 

去住隨風早倦飛。一身飄蕩欲何歸。狂蜂浪蝶無情意，最是當時憶翠圍。 

 

  感事 

未許情長誰負我，癡頑我卻負相思。深幽別有傷心事，悵看星闌夢已遲。 

 

玉蘭 

冰心玉質碧紗裙。拂鬢幽香帶薄曛。欲挽卿卿襟袖裡，青山坐老不離分。 

 

近年患眼 

一泓秋水日絪縕。大患非關書葉棼。自是貪看朱紫色，分明顧盼不由君。 

 

讀史 

浩淼滄波百丈深。誰聽劍上老龍吟。沉酣戰已風煙散，舊史杯前取次斟。 

 

聽蟬 

一夢翻如薄翼飛，天清但欲星河曉。風前未與訴秋心，卻聽紛紛說知了。 

 

律詩 

 

重過礁溪感舊 

龜嶼滄波上，海山共渺冥。瀑懸百丈白，風送一簾青。 

人迹雲同在，蛩聲鳥與聽。重來真惘惘，無計夢娉婷。 

 

晝眠夢玉蘭花 

蟬鳴催伏枕，冰簟夢初滋。春事痕無矣，玉蘭香有之。 

身輕蕚作履，質潔雪為肌。自是娉婷惜，寧教一徑遺。 

 

讀某弟廿八自述是夜觀星感事而和亦作孤雁入群之格 

生涯偃蹇意多違。寥落星天一夢羈。象緯在高自難近，衣裳漸冷太如癡。 

蹉跎名相身驚老，繾綣風花我未辭。詩裏襟懷欲何託，燈前聊付少年時。 

  感懷有和時荷花早開 

一髮如星驚電馳。年來事事太參差。無波可逐青雲路，有夢相依翠蓋池。 

春晚冰心隨興寄，蠟餘滋味鑄情詞。清懷更與韶華去，賦罷新詩鬢已絲。 

 

熱蘭遮城懷古 

百年如夢太滄桑。雄峙海隅開戰場。雲起依稀看落日，瀾平曾幾下危檣。 

六朝事業付流水，異代蕭條摧斷牆。寂寞台江多幻變，蒼茫誰與共殘陽。 

 

感懷 

世事深嚐苦不甘。學禪卻向夢中參。性頑開示終須負，身鄙功名未敢談。 

心跡燈前常局促，辯才詩外又何堪。夜闌對影殊寂寞，那得黑甜空自酣。 

 

望月有懷 

君在天涯第幾州。憑欄望眼悵然收。可憐昨夜身先老，最是他年夢亦愁。 

白髮頻催空對鏡，韶華已去又臨流。多情只有天心月，顧我依依照小樓。 

 

  過玫瑰路有懷疊前韻 

不勞夜夜夢神州。魂與峽雲看雨收。曾幾書香兼藥氣，可憐思緒半鄉愁。 

身隨鶴去無雙翼，詩憶龍吟第一流。講席如今釅茶冷，誰延風月上重樓。 

 

銀漢 

惘惘情長依斷橋。星天欲共隔浮囂。無邊白雪出塵想，一綹纖雲入眼嬌。 

衣在方能上銀漢，身飛還自許耕樵。人間相對如夢寐，咫尺風煙看碧寥。 

 

憶淡江克難坡 

天道酬勤是汝師。百三石級上遲遲。松風拂去香仍在，花雨落來愁未知。 

捷徑如今愧功業，許身依舊費驅馳。十年辛苦尋常事，老眼重看克難時。 

 

  有感 

何如元本未曾飛。十載銷磨一夢歸。花事飄零香在袖，星天寥落月臨扉。 

身當愛悔真堪哭，願與行藏不可幾。漸自疏狂情已死，餘生從此意多違。 

 

聞重與諸友苦無詩思余亦兩日敗興不能成詩有作 

憔悴詩心浮遠天。一牕月影半風煙。靈光邂逅昏燈裏，幽抱去來吟筆前。 

蹊徑已窮真可惡，雲山漫詠苦相煎。幾行輯得悲辛在，文字撐腸飣餖篇。 

 

十月偶書 

秋山一片漸相催。零落菊花心已灰。霜葉摩挲冷觸手，晴雲開闔絮成堆。 

迷茫世事尋常酒，惆悵襟懷顛倒杯。爭忍明年重又見，寒英從此不須開。 

 

見道中花落有蜂墜死之感賦 

花落無香胡不歸。依依渾似故園飛。一聲歌哭魂安在，無限風光願已違。 

苦我夢多傷輾轉，嗟君情甚認幽微。人生失意無南北，漫向詩前悟昨非。 

 

無題 

是元非是非元非。夢到深時情卻違。輾轉曾經傷夜永，沉吟誰又計燈微。 

詩關幽抱深深琢，身似浮雲冉冉飛。不信去來天盡處，秋心一片欲何歸。 

 

一零五年雙十節遇雨 

以進大同仍所願，偶吟遺句轉深悲。淒清十日陰陰雨，興廢無言默默時。 

蓋代勳賢今不在，平生胸臆哪堪追。百年兵氣未銷歇，隔海人間知者誰。 

 

二○一六年元旦醫院侍父 

纏綿病榻深寒夜，許報親恩卅幾年。殊少安康須自致，無多祿馬要天憐。 

死生有命早知矣，藥石微功一惘然。皮薄骨輕瘦胸膈，關心眸眼為君穿。 

 

次夜又至疊前韻 

消磨筋力沉疴在，一氣頹唐已數年。白髮還增偏耐落，老身劇瘦最堪憐。 

兩爭造化違天命，幾度死生知自然。未報深恩莫放手，心堅只道石能穿。 

 

某學長示以「緣命無悔」四字有答疊前韻 

也知緣命都無悔，肯惜陽元換百年。寰宇佛神聞所乞，一身苦痛見應憐。 

運難可易原知者，願不成真亦枉然。數到窮時重反復，深深天意未勘穿。 

 

北白川宮能久親王 

將軍未捷殞臺灣。不得功成征馬還。中伏應歸牛埔僻，養痾欲出府城艱。 

戊辰遺恨失九五，甲午騰身揮泫潸。南指金鞭空一夢，從來天意惡歡顏。 

 

  丘逢甲 

孤懸海外領三軍。一劍清明蕩戾氛。滿腹幽幽空墮淚，六章草草有遺文。 

長懷血戰廿餘日，豈愧秋山數尺墳。壯志終於時不予，黯然未許建奇勳。 

 

  劉永福 

蕩寇北圻戰未酣。移軍海嶼鎮東南。馬關合約聞割讓，臺島孤忠資笑談。 

城下寧無抗倭志，舟前應有勸降函。回天事已連天遠，氣骨能教宰相慙。 

古體 

 

別山居作 

愛山山不老，我徒鬢髮白。宅此四經春，雲峰指歷歷。 

卻看憑欄處，天光照顏色。崖頭五爪樟，勢欲脫偪仄。 

迴斡復攲斜，孤危接鳥翮。冷月依燈火，紅塵一山隔。 

況復星天低，何似各在側。佳勝人不知，鐫心空自得。 

依依ㄧ相顧，滿眼欲誰惜。山風不解事，颯颯兀喧寂。 

聞此久無言，撫膺長太息。渺然往來思，茫茫蕩胸臆 

 

咖啡次某學長瑤韻 

營營更碌碌，轉催雙鬢槁。浮生去已半，功名兩憂懆。 

乃羡無憂者，長歡為傾倒。花開驚又謝，忽爾春已老。 

春去不可挽，嘆息亦草草。何以蘇昏昧，一杯最醒腦。 

滋味酸兼澀，微甜苦亦好。況味比人世，濁濁不清縞。 

且為注清乳，升沉難咨考。又嘆煙冉冉，要路未登蚤。 

江湖一溷跡，徒自與拌搗。興來注硯底，研之寫幽抱。 

書被催成後，所得疏澹潦。始信非材用，濃淡自知道。 

 

 

 


